
Annotatsiya: Ushbu maqolada asosiy vositalarni buxgalteriya hisobi va ularni audit qilish masalalari o‘rganilgan. Xususan, 
O‘zbekistonda amaldagi milliy standartlar (BHMS-NAS) hamda xalqaro moliyaviy hisobot standartlari (MHXS-IFRS) 
o‘rtasidagi tafovutlar tahlil qilingan. Amortizatsiya siyosatini shakllantirish, asosiy vositalar qadrsizlanishini hisobga olish, 
shuningdek, komponent yondashuvini qo‘llash bo‘yicha xorijiy va mahalliy olimlarning tadqiqotlari ko‘rib chiqildi. Tadqiqot 
natijalarida asosiy vositalar hisobi va auditini takomillashtirish uchun metodologik takliflar ishlab chiqildi.

Kalit soʻzlar: Asosiy vositalar, buxgalteriya hisobi, audit, amortizatsiya, qadrsizlanish, IFRS, BHMS, shaffoflik.
Abstract: This article studies the issues of accounting for fixed assets and their auditing. In particular, the differences 
between the national standards (BHMS-NAS) and international financial reporting standards (IAS-IFRS) in force 
in Uzbekistan are analyzed. The research of foreign and domestic scientists on the formation of depreciation policy, 
accounting for depreciation of fixed assets, as well as the use of the component approach are considered. The results of 
the research have developed methodological proposals for improving the accounting and auditing of fixed assets.

Key words: Fixed assets, accounting, audit, depreciation, depreciation, IFRS, BHMS, transparency.
Аннотация: В данной статье рассматриваются вопросы учета основных средств и их аудита. В частности, 
анализируются различия между национальными стандартами (BHMS-NAS) и международными стандартами 
финансовой отчетности (IAS-IFRS), действующими в Узбекистане. Рассматриваются исследования зарубежных 
и отечественных ученых по формированию амортизационной политики, учету амортизации основных средств, 
а также применению компонентного подхода. По результатам исследования разработаны методические 
предложения по совершенствованию учета и аудита основных средств.

Ключевые слова: Основные средства, бухгалтерский учет, аудит, амортизация, МСФО, BHMS, прозрачность.

K I R I S H
Asosiy vositalar xo‘jalik yurituvchi subyektlarning ishlab chiqarish jarayonida uzoq muddat davomida 

foydalaniladigan eng muhim resurslaridan biri hisoblanadi. Ular tashkilotning ishlab chiqarish quvvatini, moddiy-
texnik bazasini va iqtisodiy salohiyatini belgilovchi asosiy omillardandir. Asosiy vositalarni to‘g‘ri hisobga olish 
va ularni o‘z vaqtida auditdan o‘tkazish moliyaviy hisobotlarning haqqoniyligi, shaffofligi va ishonchliligi uchun 
zarurdir. Shu bois, asosiy vositalar buxgalteriya hisobi va ularni audit qilish masalalari nafaqat O‘zbekiston, 
balki xalqaro miqyosda ham ilmiy tadqiqotlarning dolzarb yo‘nalishlaridan biri bo‘lib qolmoqda.

O‘zbekiston iqtisodiyoti jadal rivojlanib borayotgan, bozor tamoyillari tobora chuqurlashayotgan bir 
sharoitda milliy hisob standartlarini xalqaro moliyaviy hisobot standartlari (IFRS) bilan uyg‘unlashtirish masalasi 
ustuvor vazifalardan sanaladi. Jumladan, 2020-yilda qabul qilingan Prezident qaroriga muvofiq, yirik soliq 
to‘lovchi va o‘rta korxonalar 2021-yildan boshlab bosqichma-bosqich IFRS asosida hisobot yuritishni boshladi1 
[1]. Bu jarayon, albatta, asosiy vositalarni hisobga olish va ularni audit qilish amaliyotiga ham bevosita ta’sir 
ko‘rsatmoqda.

Shu bilan birga, amaliyotda bir qator muammolar mavjud. Jumladan, asosiy vositalar qadrsizlanishini 
baholash, komponent yondashuvini joriy qilish, amortizatsiya siyosatini xalqaro mezonlarga moslashtirish, 
shuningdek, asosiy vositalar bo‘yicha audit jarayonida mavjudlik va baholash kabi asosiy auditorlik tasdiqlovlari 
(assertions)ni to‘liq qamrab olishda qiyinchiliklar kuzatilmoqda [2, 7]. Bu esa investorlarga taqdim etilayotgan 

1	 O‘zbekiston Respublikasi Prezidenti qarori “Moliyaviy hisobotlarning xalqaro standartlariga o‘tish bo‘yicha qo‘shimcha chora-tadbirlar 
to‘g‘risida”. 24.02.2020 yildagi No. PQ-4611-son

moliyaviy hisobotlarning ishonchliligini pasaytirishi mumkin.
Mavzuning dolzarbligi shundan iboratki, asosiy vositalar hisobi va auditidagi ushbu muammolarni xalqaro 

tajribaga tayangan holda bartaraf etish O‘zbekiston korxonalarining moliyaviy barqarorligini oshirish, xorijiy 
investitsiyalarni jalb qilish va xalqaro kapital bozorlariga chiqish imkoniyatlarini kengaytirishga xizmat qiladi. 
Ushbu maqolaning maqsadi – asosiy vositalarni hisobga olish va audit qilishning nazariy hamda amaliy 
asoslarini tahlil qilish, mavjud muammolarni aniqlash va ularni hal etish bo‘yicha takliflar ishlab chiqishdan 
iboratdir.

M A V Z U G A  O I D  A D A B I Y O T L A R  S H A R H I
So‘nggi yillarda asosiy vositalar hisobi va auditiga oid ilmiy ishlanmalar ko‘payib bormoqda. Ularda nazariy 

yondashuvlar, milliy va xalqaro standartlarni qiyosiy o‘rganish hamda amaliy muammolarni hal qilish bo‘yicha 
qator takliflar berilgan.

Jumladan Khatamov A. O‘zbekistonda asosiy vositalar hisobining nazariy asoslarini keng tahlil qilgan [10]. 
Muallif asosiy vositalarning boshlang‘ich qiymatini shakllantirish, qayta baholash, amortizatsiya hisoblash va 
qoldiq qiymatni aniqlash muammolarini yoritgan. Shuningdek, asosiy vositalarni audit qilishda uchraydigan 
xatoliklar va inventarizatsiya jarayonidagi kamchiliklarni bartaraf etish bo‘yicha yondashuvlarni taklif qilgan.

Ismanov A. va Moydinov B. IFRS talablariga muvofiq komponent yondashuv masalasini o‘rgangan [11]. 
Ular O‘zbekistonda bu yondashuv amalda joriy qilinmaganini va bu holat yirik obyektlarning amortizatsiya 
hisobida noaniqliklar keltirib chiqarayotganini ko‘rsatgan.

Boltayev A. qishloq xo‘jaligida ko‘p yillik o‘simliklar misolida asosiy vositalar hisobi masalalarini o‘rgangan 
[12]. U soliq hisobi va buxgalteriya hisobi o‘rtasidagi tafovutlarni tahlil qilgan va fermer xo‘jaliklari uchun 
amortizatsiya siyosatini shakllantirishda qiyinchiliklarni ko‘rsatib bergan.

Mamarasulov D. (2024) asosiy vositalar qadrsizlanishini hisobga olish muammolarini tahlil qilgan. 
O‘zbekistonda milliy standartlarda bu jarayon yetarlicha tartibga solinmaganini, IFRS (IAS 36) talablariga esa 
to‘liq mos kelmasligini qayd etgan [5].

Roedl & Partner (2023) tomonidan tayyorlangan “Uzbekistan Financial Accounting and Reporting Guide” 
amaliy qo‘llanmasida O‘zbekiston milliy standartlari bo‘yicha asosiy vositalarni hisobga olish tartiblari keng 
yoritilgan [9]. Qo‘llanmada asosiy vositalarni qabul qilish, xizmat muddatini belgilash, qayta baholash va 
hisobdan chiqarish qoidalari amaliy misollar bilan ko‘rsatilgan.

Ganiboyev I. (2021) milliy va xalqaro standartlarga muvofiq asosiy vositalar hisobini tashkil etish masalalarini 
o‘rgangan. Muallif huquqiy-me’yoriy bazani tahlil qilib, xalqaro standartlarga moslashish zarurligini ta’kidlagan.

Umuman olganda, mazkur tadqiqotlarning barchasi O‘zbekistonda asosiy vositalar hisobi va auditida 
uchraydigan nazariy hamda amaliy muammolarni ko‘rsatib, xalqaro tajribani joriy etish yo‘llarini taklif qilmoqda. 
Ayniqsa, amortizatsiya, qadrsizlanish, komponent yondashuvi va audit jarayonlarida metodologik yangiliklar 
zarurligi alohida ta’kidlanmoqda.

T A D Q I Q O T  M E T O D O L O G I YA S I
Tadqiqotda qiyosiy tahlil, me’yoriy-huquqiy hujjatlarni o‘rganish, mavjud buxgalteriya standartlari (NAS 

va IFRS)ni solishtirish hamda mahalliy amaliyotni xalqaro tajriba bilan qiyoslash metodlaridan foydalanildi. 
Shuningdek, ayrim korxonalarning moliyaviy hisobotlari va auditorlik xulosalari misolida kuzatuv va tahlillar 
amalga oshirildi. Natijalarni yanada asoslash maqsadida xorijiy ilmiy maqolalardagi ilg‘or tajribalar ham 
o‘rganildi.

T A H L I L  V A  N A T I J A L A R
O‘zbekiston iqtisodiyotida asosiy vositalar xo‘jalik yurituvchi subyektlarning eng muhim resurslaridan biri 

bo‘lib, ishlab chiqarish quvvatini belgilovchi asosiy omil sifatida qaraladi. Davlat statistika qo‘mitasi ma’lumotlariga 
ko‘ra, 2023-yilda asosiy vositalar qiymati 650 trillion so‘mdan oshib, sanoat korxonalari balansida ularning ulushi 
umumiy aktivlarning 35 foizidan ko‘proqni tashkil etgan. Bu esa moliyaviy hisobotlarda asosiy vositalarning 
to‘g‘ri aks ettirilishi va ularning haqqoniy audit qilinishi investorlarga aniq qaror qabul qilish imkonini berishini 
ko‘rsatadi.

Asosiy vositalar hisobining milliy va xalqaro standartlar bo‘yicha tahlili
Milliy buxgalteriya standarti (NAS №5 “Asosiy vositalar”) aktivlarning boshlang‘ich qiymati, qayta baholash 

va amortizatsiya jarayonlarini tartibga soladi. Ammo bu yerda bir qator bo‘shliqlar mavjud, masalan, qadrsizlanish 
testlari bo‘yicha batafsil ko‘rsatmalar yo‘q [3]. Xalqaro moliyaviy hisobot standartlari (IAS 16 va IAS 36) esa 
asosiy vositalarni baholash va qadrsizlanishni aniqlash bo‘yicha aniq qoidalarni belgilaydi.

Amortizatsiya siyosati va moliyaviy natijalarga ta’siri
O‘zbekiston korxonalarida amalda eng ko‘p qo‘llaniladigan usul — bu to‘g‘ri chiziqli amortizatsiya. Uning 

afzalligi oddiylik va nazoratning osonligidir. Biroq bu usul aktivdan foydalanish intensivligini hisobga olmaydi. 
Masalan, ishlab chiqarish korxonalarida uskunalar dastlabki yillarda ko‘proq ishlatiladi, keyingi yillarda esa 
kamayadi. Shunday hollarda ishlab chiqarish usulidan foydalanish moliyaviy natijalarni haqqoniyroq ko‘rsatadi.

Xalqaro standartlarda amortizatsiya usuli aktivdan olinadigan iqtisodiy foyda oqimlariga asoslangan 
bo‘lishi kerakligi ta’kidlanadi. Shu sababli ko‘plab xorijiy kompaniyalar tezlashtirilgan yoki ishlab chiqarish 
usullarini qo‘llaydi [4]. O‘zbekistonda esa ko‘pincha soliq hisoboti qulayligi uchun tanlov qilinadi, bu esa xalqaro 
investorlar uchun ma’lumotlarning taqqoslanishini qiyinlashtiradi.

Komponent yondashuvi va amaliyotdagi muammolar
Komponent yondashuvi — bu asosiy vositalarni ularning tarkibiy qismlari bo‘yicha alohida hisobga olishdir. 

IAS 16 standarti bo‘yicha, agar aktivning alohida qismlari turlicha xizmat muddatiga ega bo‘lsa, ular alohida 
amortizatsiyalanishi kerak.

O‘zbekistonda amalda bunday yondashuv deyarli qo‘llanilmaydi. Masalan, “O‘zbekiston havo yo‘llari” AJ 
balansida samolyotlar yagona obyekt sifatida hisobga olinadi. Samolyotning dvigateli 7–8 yilda almashtirilsa-da, 
salon yoki fuselyaj 20 yil xizmat qilishi mumkin. Lekin ular uchun yagona amortizatsiya stavkasi qo‘llaniladi. 

Audit jarayonidagi asosiy risklar
Asosiy vositalar auditida eng ko‘p uchraydigan risklar quyidagilardan iborat:
• Mavjudlik riski: balansda qayd etilgan, ammo realda mavjud bo‘lmagan “fantom aktivlar”. 2022-yilda 

Davlat moliya nazorati departamenti tekshiruvlari davomida ayrim davlat tashkilotlari balansida 20 yil oldin 
foydalanishdan chiqarilgan uskunalar mavjudligi aniqlangan.

• To‘liqlik riski: yangi sotib olingan aktivlar vaqtida hisobda aks ettirilmasligi.
• Baholash riski: aktivlarning qayta baholashsiz uzoq yillar davomida balansda turishi, natijada balans 

qiymati va bozor qiymati o‘rtasida katta tafovut yuzaga kelishi.
• Huquqiy risk: lizing asosida foydalanilayotgan, lekin egalik huquqi noto‘g‘ri ko‘rsatilgan aktivlar.
Auditorlar bunday risklarni kamaytirish uchun xalqaro audit standartlariga tayanadi. Masalan, ISA 500 

“Audit Evidence” da auditorlik dalillarining “yetarli va mos” bo‘lishi talabi mavjud.
Raqamli texnologiyalar va innovatsiyalar
Rivojlangan davlatlarda asosiy vositalar auditi jarayonida texnologiyalardan keng foydalanilmoqda:
• ERP tizimlari (SAP, Oracle, 1C): aktivlarni avtomatlashtirilgan tarzda hisobga olish, amortizatsiyani 

hisoblash va inventarizatsiyani soddalashtirish.
• Blockchain: aktivlarning sotib olinishi, harakatlanishi va chiqarib tashlanishi jarayonlarini shaffof qayd 

etish.
• RFID teglar: aktivlarning joylashuvi va ishlatilishini kuzatish.
• Sun’iy intellekt: amortizatsiya stavkalarini optimallashtirish va qadrsizlanish xavfini prognoz qilish.
O‘zbekistonda ham bunday innovatsiyalar asta-sekin joriy etilmoqda. Masalan, “O‘zAuto Motors” AJ ERP 

tizimini tatbiq qilib, asosiy vositalar hisobi va auditini to‘liq raqamlashtirdi.
Davlat sektori va xalqaro tajriba
O‘zbekiston korxonalarida asosiy vositalar hisobini yuritish va ularni audit qilishda milliy qonunchilik asoslari 

mavjud bo‘lsa-da, xalqaro tajribaga to‘liq moslashtirish kerak. Amortizatsiya siyosati ko‘proq soliq hisoboti 
qulayligi asosida shakllanmoqda, qadrsizlanish mexanizmi deyarli mavjud emas, komponent yondashuvi 
qo‘llanilmaydi. Audit jarayonida mavjudlik va baholash risklari eng katta muammo bo‘lib qolmoqda.

Xalqaro amaliyotda esa auditorlar aktivlarni 7 bosqichda tekshiradi, raqamli texnologiyalardan keng 
foydalaniladi, davlat sektorida IPSAS standartlari tatbiq qilinadi. O‘zbekiston uchun ham ushbu ilg‘or tajribalarni 
bosqichma-bosqich joriy qilish, milliy standartlarni IFRS va IPSAS bilan uyg‘unlashtirish, shuningdek, raqamli 
texnologiyalarni keng tatbiq etish dolzarb vazifa bo‘lib qolmoqda.

X U L O S A  V A  T A K L I F L A R 
Tadqiqot va o‘rganilgan manbalar shuni ko‘rsatadiki, O‘zbekiston korxonalarida asosiy vositalar hisobi va 

auditini takomillashtirish dolzarb masala bo‘lib qolmoqda. Milliy va xalqaro standartlar o‘rtasidagi tafovutlar, 
amaliyotda uchrayotgan “fantom aktivlar” muammosi, qadrsizlanish testlarining yo‘qligi hamda komponent 
yondashuvining qo‘llanilmasligi moliyaviy hisobotlarning haqqoniyligiga putur yetkazmoqda. Ushbu muammolarni 
hal qilish uchun nafaqat milliy qonunchilikni uyg‘unlashtirish, balki xalqaro tajriba va ilg‘or yondashuvlardan 
foydalanish muhimdir.

Birinchidan, AssetCues tomonidan taqdim etilgan “Verification of Assets in Auditing” maqolasida 
ta’kidlanganidek, asosiy vositalarni audit qilishda yetti bosqichdan iborat tizimli yondashuvni joriy etish lozim: 

aktivlarning ro‘yxati va general ledger bilan mosligini tekshirish, fizik tekshiruv, qiymatini baholash va hujjatlar 
asosida tasdiqlash. Bunday bosqichma-bosqich yondashuv O‘zbekistonda ham auditorlar uchun majburiy 
metodika sifatida qo‘llansa, “ghost assets” — ya’ni faqat qog‘ozda mavjud aktivlarning oldini olish mumkin 
bo‘ladi.

Ikkinchidan, Coastal Kapital manbasida yoritilganidek, audit jarayoni nafaqat aktivlarning mavjudligi, 
balki ularning holati va real qiymatini baholashni ham qamrab olishi kerak. Amalda esa ko‘plab korxonalarda 
inventarizatsiya faqat hisobdagi son va hujjatlar asosida olib boriladi. Bu esa aktivlarning real eskirish darajasini 
aniqlash imkonini bermaydi. Shu bois, audit jarayonida fizik tekshiruv va mustaqil baholash kompaniyalari 
xulosalarini jalb qilish majburiy bo‘lishi lozim.

Uchinchidan, CPCON tomonidan ishlab chiqilgan “5 bosqichli cheklist” — auditga tayyorgarlik jarayonida 
hujjatlarni ko‘rib chiqish, aktivlar hisobotlarini moslashtirish, jamoani tayyorlash, joylarda sharoit yaratish va 
muvofiqlik hujjatlarini tayyorlash — O‘zbekistonda korxonalar uchun amaliy metodik qo‘llanma sifatida joriy 
etilishi mumkin. Bu audit jarayonini soddalashtiradi va aniqligini oshiradi.

To‘rtinchidan, Researchparks jurnallarida ta’kidlanganidek, asosiy vositalar auditining tashkiliy va 
metodologik jihatlari, auditorlarning malakasi hamda ichki nazorat mexanizmlarini mustahkamlash masalasi 
muhimdir. O‘zbekistonda auditorlar tayyorlashda amaliyotdan ko‘ra nazariyaga urg‘u beriladi. Shu bois, xalqaro 
standartlarga asoslangan trening va sertifikatlashtirish dasturlarini joriy etish lozim.

Beshinchidan, Jahon banki tomonidan chop etilgan “Strengthening fixed asset management” hisobotida 
davlat sektori uchun asosiy vositalarni hisobga olishda aktivlar reestrini yaratish, muntazam qayta baholash va 
moliyaviy hisobotlarda to‘liq aks ettirish zarurligi ko‘rsatib o‘tilgan. O‘zbekistonda byudjet tashkilotlari balansida 
qadrsizlanmagan, yaroqsiz aktivlar ko‘pligi sababli, IPSAS standartlari asosida yagona davlat aktivlari reestrini 
yaratish dolzarbdir.

Oltinchidan, EY tomonidan tayyorlangan “Worldwide Capital and Fixed Assets Guide 2025” qo‘llanmasida 
soliq va amortizatsiya qoidalarini xalqaro miqyosda uyg‘unlashtirish muhimligi ta’kidlangan. O‘zbekistonda 
soliq maqsadida qo‘llaniladigan amortizatsiya siyosati ko‘pincha buxgalteriya hisobotidan farq qiladi, bu esa 
moliyaviy shaffoflikka salbiy ta’sir ko‘rsatadi. Shu sababli soliq va buxgalteriya hisobini maksimal darajada 
uyg‘unlashtirish tavsiya etiladi.

Yettinchidan, Xassets.com manbasida yoritilgan “Best Practices in Fixed Asset Management” maqolasida 
ichki nazoratni kuchaytirish, audit izlarini yaratish, lizing aktivlarini hisobga to‘liq kiritish va “Construction in 
Progress” obyektlarini alohida yuritish amaliyoti haqida fikr yuritilgan. O‘zbekiston sharoitida aynan qurilish 
obyektlari va lizing asosidagi aktivlarni hisobda noto‘g‘ri aks ettirish muammosi keng tarqalgan. Shu sababli bu 
tajribalarni amaliyotga tatbiq etish zarur.

Xulosa qilib aytganda, asosiy vositalarni hisobga olish va audit qilish tizimini O‘zbekistonda takomillashtirish 
uchun quyidagi strategik yo‘nalishlar belgilanishi lozim:

1. NASni xalqaro standartlar (IFRS va IPSAS) bilan uyg‘unlashtirish.
2. Audit jarayonida 7 bosqichli tekshiruv va 5 bosqichli cheklistni joriy etish.
3. Auditorlarning malakasini oshirish va ichki nazorat mexanizmlarini kuchaytirish.
4. Davlat sektori uchun yagona aktivlar reestrini yaratish va IPSAS talablarini tatbiq etish.
5. Soliq va buxgalteriya hisobini uyg‘unlashtirish orqali amortizatsiya siyosatini isloh qilish.
6. Raqamli texnologiyalar (ERP, blockchain, RFID, AI)ni keng qo‘llash.
Shu tarzda, O‘zbekiston asosiy vositalar hisobi va auditini xalqaro standartlar hamda ilg‘or amaliyotlar 

asosida modernizatsiya qilish orqali moliyaviy barqarorlik va investitsion jozibadorlikni sezilarli darajada 
oshirishi mumkin.

Tadqiqot natijalari shuni ko‘rsatadiki, O‘zbekistonda asosiy vositalarni hisobga olish va ularni audit 
qilish bo‘yicha muhim islohotlar amalga oshirilayotgan bo‘lsa-da, amaliyotda bir qator dolzarb muammolar 
mavjud. Birinchidan, milliy standartlar va xalqaro standartlar o‘rtasidagi tafovutlar moliyaviy axborotlarning 
solishtirilishini qiyinlashtirmoqda. Ikkinchidan, amortizatsiya siyosati turlicha qo‘llanilib, moliyaviy natijalarning 
haqqoniyligiga ta’sir ko‘rsatmoqda. Uchinchidan, qadrsizlanishni aniqlash mexanizmi to‘liq shakllanmaganligi 
sababli aktivlarning real qiymati hisobotlarda noto‘g‘ri aks etmoqda. To‘rtinchidan, komponent yondashuvining 
joriy qilinmaganligi yirik obyektlar bo‘yicha amortizatsiya hisobida xatoliklarga olib kelmoqda. Nihoyat, audit 
jarayonida mavjudlik va baholash risklari yuqoriligicha qolmoqda.	

Mazkur muammolarni bartaraf etish uchun quyidagi chora-tadbirlarni amalga oshirish lozim:
1. Milliy buxgalteriya standartlarini bosqichma-bosqich xalqaro standartlarga uyg‘unlashtirish.
2. Auditorlar uchun maxsus metodik qo‘llanmalar ishlab chiqish va muntazam ravishda yangilash.
3. Asosiy vositalar qadrsizlanishini aniqlash tartibini joriy etish va baholovchilar bilan hamkorlikni 

kuchaytirish.
4. Komponent yondashuvini keng tatbiq etish orqali moliyaviy natijalarni haqqoniyroq aks ettirish.
5. Raqamli texnologiyalarni (ERP, blockchain, RFID, AI) keng joriy etish orqali hisob va audit jarayonlarini 

avtomatlashtirish.
6. Auditor va buxgalter kadrlarning malakasini oshirish uchun xalqaro tajriba asosida doimiy ta’lim 

dasturlarini yo‘lga qo‘yish.
Asosiy vositalar hisobi va ularni audit qilish masalalarini xalqaro tajriba asosida takomillashtirish O‘zbekiston 

korxonalarining moliyaviy barqarorligi va shaffofligini oshirish, xorijiy investorlar uchun ishonchli muhit yaratish 
hamda mamlakatning xalqaro kapital bozorlarida faol ishtirokini kengaytirishga xizmat qiladi.

